
 

 

PANEL GWEITHREDOL  

AWDURDOD TÂN AC ACHUB GOGLEDD CYMRU 
 

Cofnodion Panel Gweithredol Awdurdod Tân ac Achub Gogledd Cymru a 

gynhaliwyd ddydd Llun 16 Rhagfyr 2024 yn rhithwir dros Zoom. Dechreuodd y 

cyfarfod am 14.00 o’r gloch.  
 

Cynghorydd Yn Cynrychioli  

Y Cyng. Dylan Rees (Cadeirydd) Cyngor Sir Ynys Môn 

Y Cyng. Paul Cunningham (Dirprwy 

Gadeirydd) Cyngor Sir y Fflint 

Y Cyng. Alan Hughes Cyngor Sir Ddinbych 

Y Cyng. Chris Hughes Cyngor Bwrdeistref Sirol Conwy 

Y Cyng. John Ifan Jones Cyngor Sir Ynys Môn 

Y Cyng. Gareth A Roberts Cyngor Gwynedd 

Y Cyng. Paul Rogers Cyngor Sir Wrecsam 

Y Cyng. Gareth Sandilands  Cyngor Sir Ddinbych 

  

 

Hefyd yn bresennol:   

 

Dawn Docx  Prif Swyddog Tân 

Stewart Forshaw Dirprwy Brif Swyddog Tân 

Helen MacArthur Prif Swyddog Tân Cynorthwyol 

Justin Evans Prif Swyddog Tân Cynorthwyol 

Anthony Jones Rheolwr Ardal 

Tracey Williams Pennaeth Cyfathrebu Corfforaethol 

Elgan Roberts Pennaeth Cyllid a Chaffael 

Dafydd Edwards  Trysorydd 

Gareth Owens  Clerc a Swyddog Monitro 

George Jones Atebol - Cyfieithydd 

Lisa Allington Cynorthwyydd Gweithredol 

 

1.0 YMDDIHEURIADAU 
 

Cynghorydd Yn Cynrychioli  

Y Cyng. Carol Beard Cyngor Bwrdeistref Sirol Conwy 

Y Cyng. Dale Selvester Cyngor Sir y Fflint 

Y Cyng. Rob Triggs Cyngor Gwynedd 

  

 ABSENNOL 

 

Cynghorydd Yn Cynrychioli  

Y Cyng. Rondo Roberts Cyngor Sir Wrecsam 

  

2.0 DATGANIADAU O FUDDIANT 
 

2.1 Nid oedd datganiadau o fuddiant i'w cofnodi. 
 

  



 

 

3.0 HYSBYSIAD O FATERION BRYS 
 

3.1 Nid oedd hysbysiad o faterion brys. 

  

3.2 Manteisiodd y Cadeirydd ar y cyfle hwn i ddiolch i holl gydweithwyr 

Gwasanaeth Tân ac Achub Gogledd Cymru (y Gwasanaeth) am eu 

hymroddiad a'u proffesiynoldeb drwy gydol storm Darragh. Cafodd yr 

Ystafell Reoli dros 200 o alwadau o ganlyniad uniongyrchol i'r storm. 

 

4.0 COFNODION Y CYFARFOD A GYNHALIWYD AR 16 MEDI 2024 
 

4.1 Cyflwynwyd cofnodion y cyfarfod a gynhaliwyd ar 16 Medi 2024 i'w 

cymeradwyo. 
 

4.2 PENDERFYNWYD: 
 

 i)  cymeradwyo bod y cofnodion yn gofnod gwir a chywir o'r 

 cyfarfod a gynhaliwyd.  
 

5.0 MATERION YN CODI  
 

5.1 Mewn perthynas â pharagraff 7.4, a oedd yn cyfeirio at Safecall, llinell 

ffôn annibynnol ar gyfer rhoi gwybod am unrhyw faterion sy'n peri 

pryder, nodwyd bod cais wedi’i wneud am fanylion pellach am ei 

defnydd. Rhoddwyd gwybod i'r Aelodau fod Safecall wedi'i gyflwyno 

ym mis Mehefin 2023 a hyd yma cafwyd 17 adroddiad unigol, gyda 10 

ohonynt yn ddienw, dau yn lled-anhysbys a phump wedi'u henwi. 

Roedd pob un o'r galwadau hyn wedi cael sylw llawn. 

 

6.0 PENNU CYLLIDEB 2025-26 
 

6.1 Rhoddodd PSTC MacArthur wybodaeth gefndir i'r Aelodau ynghylch 

sefydlu'r Gweithgor Craffu ar y Gyllideb a chyfranogiad MIAA yn y 

broses o bennu cyllidebau, a rhoddodd drosolwg o'r ffigurau lefel 

uchel a gynhwysir yn yr adroddiad. Cadarnhaodd hyn ofyniad cyllideb 

gros o £52.389m a'r cynnig i ddefnyddio £0.6m o gronfeydd wrth gefn 

ar gyfer gwariant anghylchol. Y gofyniad ardoll net ar gyfer 2025/26 

fyddai £51.588m sy'n adlewyrchu cynnydd o 7%, ac yn ymgorffori 

costau o tua 2% yn llawn sy'n deillio o'r cynnydd diweddar i 

gyfraniadau yswiriant gwladol cyflogwyr. Gan addasu ar gyfer y 

cyfraniad yswiriant gwladol, y cynnydd o flwyddyn i flwyddyn fyddai 

5%. 

 

6.2 Yna cyflwynodd Elgan Roberts, Pennaeth Cyllid a Chaffael, bapur 

Pennu Cyllideb 2025-26 i'r Aelodau, a'i ddiben oedd rhoi'r wybodaeth 

ddiweddaraf am yr asesiad cynllunio ariannol cyfredol i bennu cyllideb 

gytbwys ar gyfer 2025/26, a cheisio cymeradwyaeth i gadarnhau'r 

ardoll ddangosol gydag awdurdodau lleol cyfansoddol. 

 

6.3 Diolchodd y Cadeirydd i aelodau'r Gweithgor Craffu ar y Gyllideb am 

eu cyfraniad amhrisiadwy i'r broses o bennu'r gyllideb. 



 

 

 

6.4 Gofynnodd Aelod a oedd hi'n bosibl cael grantiau ar gyfer prosiectau 

amgylcheddol, ac a oedd unrhyw grantiau neu gyfleoedd lleol drwy 

asiantaethau partner a allai fod ar gael. Gofynnwyd hefyd a oedd 

unrhyw awgrym ynghylch maint y setliad cyflog. 

 

6.5 Ymatebodd PSTC MacArthur fod Rheolwr yr Amgylchedd a Newid 

Hinsawdd y Gwasanaeth yn hynod o ragweithiol a'i fod eisoes wedi 

sicrhau grantiau o dros £200,000. Byddai cyllid Salix yn cael ei 

ddefnyddio yn y dyfodol. 

 

6.6 Cadarnhaodd y Trysorydd, er bod elfen o risg o ran chwyddiant ac 

nad oedd byth unrhyw warant, ei fod yn teimlo bod yr amcangyfrifon 

ar gyfer y dyfarniad cyflog yn gadarn. Byddai cronfeydd wrth gefn yn 

cael eu defnyddio pe bai'r sefyllfa yn y pen draw yn codi lle’r oedd y 

dyfarniad cyflog yn fwy na'r 3% y cyfrifwyd amdano. Nodwyd hefyd 

bod swm ar wahân wedi'i gynnwys ar gyfer staff y System Dyletswydd 

Ar Alwad (RDS). 

 

6.7 PENDERFYNWYD: 

 

i) Nodi canfyddiadau’r Gweithgor Craffu ar y Gyllideb, gan 

gynnwys y rhagdybiaethau cynllunio sy'n cael eu defnyddio i 

ddatblygu'r gyllideb refeniw ar gyfer 2025/26; 

ii) nodi'r asesiad cynllunio ariannol presennol o ofyniad cyllideb o 

£52.389m ar gyfer 2025/26; 

iii) nodi'r cynnig i ddefnyddio £0.601m o gronfeydd wrth gefn ar 

gyfer 2025/26; a 

iv) cymeradwyo rhoi gwybod am yr ardoll ariannol ddrafft o 

£51.788m gan yr awdurdodau lleol cyfansoddol. 

 

7.0 ADRODDIAD MONITRO PERFFORMIAD CH2 2024-25 

 

7.1 Cyflwynodd y Rheolwr Ardal Anthony Jones bapur Adroddiad Monitro 

Perfformiad Ch2 2024-25 i'r Aelodau, a oedd â'r nod o roi data 

cymharol yn ymwneud ag 'Ein 5 Egwyddor ar gyfer cadw 

cymunedau'n ddiogel' Awdurdod Tân ac Achub Gogledd Cymru (yr 

Awdurdod)ar gyfer hanner cyntaf blwyddyn ariannol 2024/25. Mae'r 

adroddiad hefyd yn cynnwys sylwadau am weithgarwch, a’r 

gweithgarwch arfaethedig, sy'n gysylltiedig â'r egwyddorion. 

 

7.2  Gofynnodd Aelod beth oedd y data yn ei ddangos o ran larymau tân 

maleisus, ac ymatebodd y Rheolwr Ardal Jones fod gwaith yn cael ei 

wneud gyda'r Timau Atal a Diogelu i leihau galwadau yn y maes hwn. 

 

7.3 Holwyd ymhellach a fu unrhyw erlyniadau am larymau tân maleisus, ac 

ymatebodd nad oedd yr ymchwil gychwynnol a gynhaliwyd yn nodi 

bod unrhyw erlyniadau wedi'u gwneud yn y maes hwn. 

 



 

 

7.4 Nododd un Aelod y cynnydd o flwyddyn i flwyddyn mewn ffigurau 

absenoldeb salwch a gofynnodd pa fesurau lliniaru a gymerwyd yn y 

maes hwn.  

 

7.5  Cadarnhaodd PSTC MacArthur fod llawer iawn o waith yn cael ei 

wneud gyda staff i'w galluogi i barhau i weithio lle bo modd, megis 

dyletswyddau wedi'u haddasu a mynediad at wasanaethau Iechyd 

Galwedigaethol. Roedd sawl ffactor ynghlwm â’r rhesymau dros 

absenoldebau, a 50% o'r achosion yn ymwneud â staff a oedd yn 

absennol oherwydd rhesymau iechyd meddwl. Edrychwyd ar yr 

absenoldebau hynny a oedd yn ymwneud â materion yn y gweithle 

ac ymdriniwyd â nhw ac roedd y Pwyllgor Cydraddoldeb, Amrywiaeth 

a Chynhwysiant (EDI) yn edrych ar ddulliau ychwanegol ar gyfer 

cymorth. Fodd bynnag, dylid nodi hefyd bod mynediad at gymorth y 

GIG yn arbennig o broblemus a bod hyn yn cael effaith andwyol ar 

absenoldeb salwch. 

 

7.6 Gofynnodd Aelod am gael cymhariaeth â Gwasanaethau Tân ac 

Achub (GTA) eraill Cymru a Gwasanaethau Tân ac Achub ledled y DU 

yn y dyfodol er mwyn rhoi rhywfaint o gyd-destun ehangach. 

 

7.7 Gofynnodd y PST i'r Aelodau nodi, gan fod y Gwasanaeth yn un 

cymharol fach, mai dim ond niferoedd isel o staff oedd angen bod yn 

absennol i'r canrannau ymddangos yn uchel. Roedd canlyniad 

anhysbys yr Adolygiad Diwylliant hefyd wedi cael effaith negyddol ar 

rai staff.  

 

7.8 Nodwyd y cynnydd o 61% mewn tanau yng Ngharchar y Berwyn, a 

gofynnwyd beth oedd y staff yn y carchar yn ei wneud er mwyn lleihau 

nifer y tanau. Ymatebodd y Rheolwr Ardal Jones fod cyfraddau 

llwyddiant y rhaglen bresennol yn cael eu hystyried, a bod y carchar 

yn treialu cynllun i ddisodli eitemau trydan neu fatri mewn ymdrech i 

atal carcharorion rhag cynnau tanau yn fwriadol. 

 

7.9 PENDERFYNWYD:  

 

i) nodi cynnwys yr adroddiad monitro perfformiad. 

 

8.0 MEINCNODI CYFLOG Y PRIF SWYDDOG TÂN BOB TAIR BLYNEDD 

 

8.1 Trafodwyd yr eitem hon ar yr agenda ar ôl eitem 9 ar yr agenda a 

gofynnwyd i Aelodau o'r Uwch Dîm Rheoli adael y cyfarfod. Rhoddodd 

Gareth Owens, Clerc yr Awdurdod, wybod i’r Aelodau am ganlyniad yr 

ymarfer meincnodi a gynhelir bob tair blynedd ar gyflog y Prif Swyddog 

Tân (PST). 

 

  



 

 

8.2 PENDERFYNWYD: 

 

i) Cadarnhau i'r Awdurdod, drwy'r Panel Gweithredol, eu bod wedi 

cyflawni eu dyletswydd i gynnal ymarferiad meincnodi bob tair 

blynedd yn unol â'r dull "dau drac " ar gyfer pennu lefelau tâl ar 

gyfer Rheolwyr Brigâd fel y mae’r Cyd-gyngor Cenedlaethol yn 

rhagnodi; a 

ii) nodi nad oedd angen unrhyw newidiadau i'r cyflog. 

 

9.0  RHEOLI RISG STRATEGOL 

 

9.1 Cyflwynodd y Rheolwr Ardal Anthony Jones y papur Rheoli Risg 

Strategol, a oedd â'r nod o roi'r wybodaeth ddiweddaraf i'r Aelodau 

am ddatblygiad ar y broses rheoli risg; amlinelliad o'r Datganiad 

Parodrwydd i Dderbyn Risg drafft; a throsolwg o Gofrestr Risg Strategol 

yr Awdurdod. 

 

9.2 Cadarnhaodd y Cadeirydd fod y Gofrestr Risg wedi cael ei hadolygu 

ganddo ef ei hun a'r Dirprwy Gadeirydd yn ystod yr wythnos ddiwethaf. 

Roedd cynlluniau hefyd ar waith i wella'r broses gwerthuso risg a 

byddai hyfforddiant yn cael ei roi yn y maes hwn. Argymhellwyd bod yr 

Aelodau hefyd yn cymryd rhan yn yr hyfforddiant hwn er mwyn gallu 

gwerthuso risg yn well wrth symud ymlaen. 

 

9.3 PENDERFYNWYD: 

 

i) Nodi datblygiad y broses rheoli risg; 

ii) cymeradwyo'r Datganiad Parodrwydd i Dderbyn Risg drafft; a 

iii) nodi’r Gofrestr Risg Strategol. 

 

10.0 MATERION BRYS 
 

10.1 Manteisiodd y Cadeirydd ar y cyfle hwn i gynghori'r Aelodau, pe 

dymunent, y gellid symud i gyfarfodydd hybrid ar gyfer cyfarfodydd y 

Pwyllgor Archwilio a'r Panel Gweithredol; fodd bynnag, ni fyddai'r 

cyfleusterau ar gael i gynnal cyfarfodydd hybrid ar gyfer cyfarfodydd 

yr Awdurdod llawn oherwydd cyfyngiadau ar le. 

 

10.2 Nodwyd bod darpariaeth o fewn y gyllideb o hyd ar gyfer costau 

teithio Aelodau. 

 

10.3 Cytunwyd y dylai cyfarfodydd aros ar-lein, drwy bleidlais fwyafrifol. 

 

 

Daeth y cyfarfod i ben am: 14:53.  


